Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Does dim byd yn gallu cuddio oddi wrth Dduw - Hebreaid 4:13
13 Does dim byd drwy'r greadigaeth gyfan yn gallu cuddio oddi wrth Dduw. Mae e’n gweld popeth yn glir. A dyma’r Duw ydyn ni i gyd yn atebol iddo.

(Mae yna sleid PowerPoint wedi ei baratoi i gyd-fynd â’r neges os dych chi’n dymuno ei ddefnyddio.)

Adnoddau: sleid PowerPoint a/neu sbectol, binocwlars, telesgop. (Does dim rhaid cael pob un o’r rhain, ond mae’n siŵr y medrwch eu benthyg gan wahanol bobl.)

.....

Pwy yma sydd wedi chwarae cuddio/hide and seek? Roeddwn i wrth fy modd yn chwarae cuddio. Y gwaith anodd ydy meddwl am le da i guddio....o dan y gwely, gorwedd yn y bath (doedd dim dŵr yn y bath!), tu mewn i gwpwrdd, yn y cwpwrdd dan staer/twll dan grisiau. Weithiau roeddwn i’n dringo tu mewn i’r fasged oedd yn dal y dillad budr a rhoi’r caead ar fy mhen! Weithiau roeddwn i’n cuddio tu mewn i’r wardrob! Weithiau fi oedd yn ennill y gêm am fod neb yn gallu fy ffeindio/narganfod i! (Yn lle’r rhain gallwch roi esiamplau personol i chi).

Os dych chi ddim yn gweld yn dda iawn ac eisiau chwilio am rywbeth mae’n help i wisgo.....? (sbectol, clic ar y ppt)

Os dych chi’n chwilio am rywbeth ychydig pellach i ffwrdd gallwch ddefnyddio.....? (binocwlars, clic ar y ppt)

Os dych chi’n chwilio am rywbeth sy’n bell, bell i ffwrdd gallwch ddefnyddio....? (telesgop, clic ar y ppt)

(Treuliwch ychydig amser yn sôn am bob un yn ei dro e.e. binocwlars i chwilio am adar yn y coed.)  

Ond weithiau er fod gynnon ni sbectol, neu finocwlars, neu delesgop dyn ni ddim yn gallu ffeindio be dyn ni’n chwilio amdano fo. Weithiau mae pethau’n cuddio/cwato mor dda dyn ni ddim yn gallu eu darganfod/ffeindio. Weithiau dyn ni’n gwneud rhywbeth ac yna’n ceisio cuddio’r ffaith mai ni wnaeth o – dyn ni ddim eisiau i neb wybod – pethau drwg! Falle bod mam neu dad yn gofyn “Pwy wnaeth hyn?”.....a dyn ni’n dweud, “Dwn i ddim”, ond dyn ni’n gwybod yn iawn pwy oedd wedi gwneud y peth go iawn!

Mae’r Beibl yn dweud (clic ar y ppt),  ‘Does dim byd drwy'r greadigaeth gyfan yn gallu cuddio oddi wrth Dduw.’
Dydi Duw ddim yn Dduw pell i ffwrdd. Falle na fedrwn ni weld Duw hefo’n llygaid, ond mae Duw yn ein gweld ni. Mae o’n ein gweld ni, yn cymryd diddordeb ynon ni ac yn gwybod pob peth amdanon ni! Mae Duw yn ein caru ni ac eisiau i ni fod yn ffrindiau hefo fo. Allwn ni ddim cuddio oddi wrth Dduw! Mae’r Beibl yn dweud,  ‘Does dim byd......yn gallu cuddio oddi wrth Dduw. 

Mae e’n gweld popeth yn glir. Does dim angen sbectol na telesgop ar Dduw i’n gweld ni. Mae o’n ein gweld ni’n glir ac yn gwybod popeth amdanon ni.

Mae’r Beibl hefyd yn dweud, ‘A dyma’r Duw ydyn ni i gyd yn atebol iddo.’  Rhyw ddydd bydd rhaid i ni sefyll o flaen Duw, a trafod be dyn ni wedi ei wneud hefo’n bywydau – a’r peth mwyaf pwysig fydd y cwestiwn be oedden ni’n feddwl o Iesu Grist. Iesu Grist ydy Mab Duw, a daeth i’r byd er mwyn i ni gael adnabod Duw yn well.  Allwn ni ddim cuddio oddi wrth Dduw, felly mae’n bwysig iawn ein bod ni’n meddwl yn ofalus am Iesu Grist a’n bod ni’n tyfu i fyny yn credu mai fo ydy Mab Duw.

Gweddi

Ein Tad, helpa ni i gofio dy fod ti’n gweld popeth yn glir. Allwn ni ddim cuddio oddi wrthyt ti, a fedran ni ddim dy dwyllo di. Rwyt ti’n ein hadnabod ni go iawn. Helpa ni i gredu yn Iesu Grist ac i ddysgu mwy amdano. Amen.

